
Кӗтмен тӗлпулу 

 

Автобус Ҫирӗклӗхе ҫитнӗ ҫӗре тӗттӗм пулса та ларчӗ. Кӗрхи каҫ. Йӗп 

чиксен те куҫ курмасть. Кунтан пирён яла ҫитме тата сакӑр-тӑхӑр ҫухрӑм-ха. 

Виҫӗ ҫул ялта пулманскер, чун кил еннех туртӑнать. Чӑматана йӑтса эпӗ ялӑм 

еннелле васкаса утрӑм. 

Часах авалхи вӑрмана пырса кӗтӗм. Пирӗн ял патне ҫитиех тӑсӑлса 

выртать вӑл. Кунта пушшех ним те курӑнмасть. Акӑ ҫывӑхрах тӑмана чуна 

ҫӳҫентермелле сасӑпа вӑрӑммӑн: «У-у-ух! У-у-ух!» — тесе ӳхӗрсе ячӗ. 

Нумаях та вӑхӑт иртмерӗ, мана хыҫалтан такам яп ыталаса илчё, 

нӑйкӑшса ячӗ. Хӑранипе алӑри чӑматан шап! кӑна тухса ӳкрӗ. Ҫав вӑхӑтра 

темле ҫӑмламасскер ачашшӑн нӑйкӑшса умран та хыҫран сиккелеме тапратрӗ. 

Пӗр-ик хутчен алла та ҫуласа илчӗ. 

«Йытӑ мар-ши ку? – шухӑш вӗлтлетрӗ пуҫра. – Кам йытти ҫак териех 

йӑпӑлтатать манпа? Лесникӑн мар-ши? Чӑматанри кӑлпасси шӑршине сисрӗ 

пуле ӗнтӗ...». 

Эпӗ кӗсьерен хунар кӑларса ҫутатса пӑхрӑм. 

– Кампур, эсех-и ку?! – кӑшкӑрса ятӑм эпӗ хамӑр йытта палласа илсе. 

Йытӑ, эпех тенӗ пек, вӑрӑммӑн йынӑшса ячӗ, ман ҫине хӑйӗн ӑслӑ 

куҫӗсемпе ачашшӑн пӑхрӗ. 

– Кунта мӗнле килме пӗлтӗн вара эсӗ? – ҫав тери хӗпӗртенӗскер, ҫаплах 

калаҫатӑп унпа. 

Кампур нимӗн те шарламасть, алла ҫеҫ ҫулать. Хӑйне пӑхса ӳстернӗ 

ҫынна ҫул ҫине тухсах кӗтсе илме ӑс ҫитернӗшӗн вал та хӗпӗртерӗ пулмалла. 

Яла ҫитсен ҫул ҫинче пулни-иртнине килтисене каласа кӑтартрӑм. 

– Вӑл паян кӑнтӑрла ҫитсенех нӑйкӑшма, урамалла туртӑнма тытӑнчӗ, – 

терӗ атте. – Картишӗнчен кӑларсан тӳрех Ҫирӗклӗх еннелле вӗҫтерчӗ. 

– Витали килессине мӗнле сисрӗ-ши ку Кампур?— шалт тӗлӗнчӗ анне. 



– Йытӑ вӑл шӑрша лайӑх туять, – тавӑрчӗ ӑна хирӗҫ атте. – Урӑх йышши 

туйӑмӗ те, ахӑртнех, ҫук мар пуль... Интуици-чунтуици текенни йыттӑн, тен, 

ытларах та пур пуль ҫав... 

 

Енӗш, В. Кӗтмен тӗлпулу : калав // Енӗш, В. Чи пӗчӗк патшалӑх : повеҫсемпе 

калавсем  / Виталий Енӗш. – Шупашкар, 2009. – С. 274-275. 

 


